
NASIONAL KES POLITIK PENDIDIKAN WILAYAH

Rosnah antara 3 penasihat khas
menteri kesihatan
Oleh Muhammad Yusri Muzamir - September 3, 2021 @ 4:22pm
yusri.muzamir@bh.com.my

Datuk Rosnah Abdul Rashid Shirlin. - Fail NSTP

KUALA LUMPUR: Bekas Timbalan Menteri Kerja Raya, Datuk Rosnah
Abdul Rashid Shirlin disenaraikan bersama dua yang lain sebagai
penasihat khas menteri kesihatan.

Nama bekas Ahli Parlimen Papar dan bekas Ketua Puteri UMNO itu
disenaraikan menyandang jawatan berkenaan dalam direktori
Kementerian Kesihatan (KKM) bagi pejabat menterinya.

Semakan sama mendapati, dua individu lain mengisi jawatan sama
adalah Dimishtra Steven Sittampalam dan Datuk Mohamad Iruan Zulkefli.

Rosnah memiliki latar belakang peguam dan pernah berkhidmat sebagai
timbalan menteri kesihatan ketika pentadbiran bekas Perdana Menteri,
Datuk Seri Najib Razak, antara 2009 hingga 2013.

Beliau yang kemudian bertukar portfolio dan dilantik sebagai Timbalan
Menteri Kerja Raya dari 2013 hingga 2018, juga pernah menyandang
jawatan EXCO Wanita UMNO dan Ahli Majlis Tertinggi (MT) parti itu.

Rosnah gagal mempertahan kerusinya di Parlimen Papar selepas tewas
kepada calon Parti Warisan Sabah (WARISAN) dengan majoriti 325 undi
pada Pilihan Raya Umum Ke-14 (PRU-14).

Khairy Jamaluddin dilantik sebagai Menteri Kesihatan dalam Kabinet
diumumkan Perdana Menteri, Datuk Seri Ismail SabriYaakob, bertukar
portfolio dengan Datuk Seri Dr Adham Baba yang kini menerusi
Kementerian Sains, Teknologi dan Inovasi (MOSTI).

Ahli Parlimen Rembau itu dibantu dua timbalan menteri, Datuk Dr Noor
Azmi Ghazali daripada BERSATU dan Datuk Aaron Ago Dagang daripada
Gabungan Parti Sarawak (GPS), kedua-duanya dikekalkan jawatan
selepas pertukaran kerajaan apabila Tan Sri Muhyiddin Yassin hilang
sokongan majoriti Ahli Parlimen sebelum ini.

KKM kini diberi tanggungjawab mengambil alih kawalan penuh terhadap
program vaksinasi negara yang sebelum ini dikendalikan secara bersama
dengan MOSTI ketika masing-masing diketuai Dr Adham dan Khairy.

